
EPIDEMIOLOGICAL CONTROL ORGANIZATIONS IN UZBEKISTAN IN THE 1930s. Look 
to the past. 2026, vol. 9, issue 9. 

 
 

http://dx.doi.org/10.5281/zenodo.23031864 
 

ANNOTATSIYA 
Ushbu maqolada XX asrning 30-yillarida Oʻzbekistonda sogʻliqni saqlash tashkilotlarining 

infeksion-parazitar kasalliklarga qarshi olib borgan kurashi tahlil qilinadi. Sovet hokimiyatining 
sanoatlashtirish va kolxozlashtirish siyosati mamlakatda yuqumli kasalliklar tarqalishi xavfini 
oshirdi. Sanitariya ishlarini tartibga solish va yuqumli kasalliklarga qarshi kurashish maqsadida 
Davlat sanitariya inspeksiyasi va sanitariya stansiyalari tashkil etildi. Ammo ularning faoliyati 
sanoat korxonalari bilan ziddiyatda sovet hokimiytining asl maqsadlarini namoyon qildi. 

Kalit soʻzlar: Davlat sanitariya inspeksiyasi, sanitariya stansiyalari, yuqumli kasalliklar, 
besh yillik rejalar. 

ИЗ ДЕЯТЕЛЬНОСТИ ОРГАНИЗАЦИЙ САНИТАРНО-
ЭПИДЕМИОЛОГИЧЕСКОГО НАДЗОРА В УЗБЕКИСТАНЕ В 30-е ГОДЫ XX ВЕКА 

 
АННОТАЦИЯ 

В данной статье анализируется борьба организаций здравоохранения Узбекистана 
против инфекционно-паразитарных заболеваний в 30-е годы XX века. Политика 
индустриализации и коллективизации советской власти повысила в стране риск 
распространения инфекционных заболеваний. В целях упорядочения санитарного дела и 
борьбы с инфекционными заболеваниями были созданы Государственная санитарная 
инспекция и санитарные станции. Однако их деятельность, находясь в противоречии с 
промышленными предприятиями, обнажила истинные цели советской власти. 

Ключевые слова: Государственная санитарная инспекция, санитарные станции, 
инфекционные заболевания, пятилетние планы. 

FROM THE ACTIVITIES OF SANITARY-EPIDEMIOLOGICAL CONTROL 
ORGANIZATIONS IN UZBEKISTAN IN THE 1930s 

ABSTRACT 
This article analyzes the struggle waged by public health organizations of Uzbekistan 

against infectious and parasitic diseases in the 1930s. The Soviet government's policy of 
industrialization and collectivization increased the risk of the spread of infectious diseases in the 
country. In order to regulate sanitary affairs and combat infectious diseases, the State Sanitary 
Inspectorate and sanitary stations were established. However, their activities, coming into conflict 
with industrial enterprises, exposed the true aims of the Soviet government. 

Index Terms: State Sanitary Inspectorate, sanitary stations, infectious diseases, five-year 
plans. 

  
Dolzarbligi: 
Sovet hokimiyatining dastlabki yillarida Rossiya imperiyasi hududlari boʻylab bezgak, vabo, 

toshmali terlama kabi yuqumli kasalliklar nihoyatda avj oldi. Yuqumli kasalliklar sovet 
hokimiyatiga qarshi asosiy xavflardan biri sifatida koʻrildi va unga qarshi qattiq kurash olib borildi. 
XX asrning 20-yillari oʻrtalariga kelib, yuqumli kasalliklar tarqalishi keskinligi biroz pasaygan 
boʻlsa-da, hamon yuqori edi. Stalin tomonidan besh yillik rejalarning e’lon qilinishi ortidan 
aholining qurilish ishlariga safarbar etilishi yuqumli kasalliklar tarqalishi xavfini yanada oshirib 
yuborgan. Bu sanitariya qoidalarining joriy qilinishi, Davlat sanitariya inspeksiyasining tashkil 
etilib, unga katta vakolatlar berilishiga sabab boʻldi. Ammo sanitariya qoidalarining bajarilishi besh 
yillik rejalarda belgilangan sanoat-iqtisod rejalariga zid kelib qoldi. XX asrning 30-yillarida 
Oʻzbekistonda sanitariya-epidemiologiya nazorati tashkilotlari faoliyatini oʻrganish Oʻzbekistonda 
sovet hokimiyati olib borgan siyosatni tushunish imkoniyatini beradi. 

Metodlar va oʻrganilganlik darajasi: 
Ushbu maqolada tarixiylik va miqdoriylik tahlil usullaridan keng foydalanilgan. 

Shuningdek, arxiv manbalarini tahlil qilishda tanqidiy metoddan foydalaniildi.  
Sovet davrida tibbiyot tizimida erishilgan yutuqlarni oʻrganish va hujjatlashtirishga katta 

e’tibor berilgan. Shu sababdan A.Qodirov, V.Bolkunov. Xusanbayeva, va boshqa tadqiqotchilar 
sovet tibbiyotining turli masalalariga bagʻishlangan ilmiy izlanishlar olib borganlar. Ammo mazkur 
tadqiqotlarda sovet hokimiyatining mafkuraviy siyosatini asoslash muhim ahamiyat kasb etgan, 
hamda tizimdagi muammo va kamchiliklarga unchalik e’tibor berilmagan.  

Mustaqillik yillarida sovet hokimiyatining Oʻzbekistonda yuritgan siyosatini holisona 
yoritish imkoniyati paydo boʻldi. G.Moʻminova, B.Niyazmatov kabi tadqiqotchilar Oʻzbekistonda 
sovet tibbiyoti masalalarini tadqiq etmoqdalar. 

Tadqiqot natijalari: 
Oʻzbekiston tropik mintaqada joylashganligi sababli, mintaqada bezgak, qizamiq, qora 

chechak, leyshmanioz, rishta va boshqa turdagi yuqumli kasalliklar endemic jihatdan mavjud 
boʻlgan. Shuningdek, XIX-XX asrlarda janubiy qoʻshni mamlakatlardan oʻlat va vabo 
epidemiyalari kirib keldi. 1917-1922-yillarda sobiq Rossiya imperiyasi hududlarida bezgak, 
toshmali terlama va vabo epidemiyalari nihoyatda avj oldi. Epidemiyalarga qarshi kurashish uchun 
sanitar stansiyalar tarmogʻi yaratildi. Stansiyalarning uch turi mavjud edi: 1) umumiy sanitariya 
stansiyalari; 2) oʻlatga qarshi stansiyalar, ular shuningdek vabo, chechak, tulyaremiya, sibir yarasi 
va brutsellyoz kabi oʻta xavfli yuqumli kasalliklar bilan ham shugʻullangan; 3) bezgakka qarshi 
stansiyalar[1].1926-yil 1-oktyabr holatiga koʻra, Oʻz SSR boʻylab 6 nafar Sanitariya boʻlimlari 
boshliqlari, 23 nafar umumiy sanitar shifokorlari, 3 nafar oziq-ovqat sanitarlari, 1 uy-joy sanitarlari, 

mailto:ruxiddinpatxiddinov@gmail.com

31 nafar sanitar shifokor yordamchilari, 10 nafar sanitar nozirlar ishlagan. Sanitar shifokorlarning 
58 foizi Toshkent shahrida faoliyat yuritgan[2]. Sanitar nazorat asosan viloyat markazlarida tashkil 
etilgan boʻlib, chekka hududlarda sanitar shifokorlar deyarli yoʻq edi. Agar bor boʻlsa ham, 
sanitariya ishi shifokorlarning davolash ishiga qoʻshimcha tarzda yuklatilgan boʻlib, amalda 
sanitariya vazifasi bajarilmagan[3]. Yuqumli kasalliklarni davolash oʻrinlari respublikada 187 tani 
tashkil etib, undan 114 oʻrin Toshkent shahrida joylashgan edi. 7 ta viloyat markazlaridan 4 tasida 
yuqumli kasalliklarni davolash oʻrinlari mavjud emas edi[4].  

1928-yil 1-oktyabrda Stalin tomonidan yangi inqilob deb nomlangan birinchi besh yillik 
rejasini e’lon qilindi va uning bajarilishi 1932-yil oxiriga qadar davom etdi. Birinchi besh yillik reja 
mamlakatda keng miqyosda sanoatlashtirishni, qishloq xoʻjaligida jamolashtirishni va madaniy 
inqilobni ham oʻz ichiga oldi. “5 yillik 4 yilda” shiori ostida sotsialistik musobaqalar va 
udarnichestvaga katta urgʻu berildi. Mamlakat oldiga qoʻyilgan ulkan rejalar aholidan katta 
safarbarlik va ogʻir mehnatni talab qilardi. Albatta, bunday sharoitda odamlarning sanitar holati va 
salomatligi yomonlashishi tabiiy holdir. Shu sababdan, tibbiyot sohasi, xususan, sanitariya-
epidemiologiya ishi davlat oldidagi muhim vazifalardan biriga aylandi. Respublika sanitar organlari 
faoliyatini yoʻlga qoʻyish zarurati birinchi navbatda sohaning huquqiy bazasini tartibga solishni 
talab etardi. Ammo sanitar qonunchilik qarorlar va qoidalar koʻrinishida Toshkent, Samarqand va 
qisman Fargʻona viloyatlarida joriy etilgan edi. 1927-yilda OʻzSSR XKS tomonidan “Respublika 
sanitar organlari toʻgʻrisida”gi qarori qabul qilindi. Qarorga koʻra, sanitar organlar vazifalariga 
havo, suv, tuproq, oziq-ovqat sifati hamda umumiy ovqatlanish joylari, aholi ustidan sanitar 
nazorat, bolalar va oʻsmirlar gigiyenasi, ijtimoiy kasalliklarga qarshi kurashish, sanitariya ma’rifati 
va boshqalar kiritildi[5].  

1928-yil oxiriga kelib, Oʻzbekistonda 60 nafar sanitar shifokorlar, 27 nafar sanitar 
yordamchilar va 40 nafar chechak emlovchilari faoliyat yuritgan. Birinchi besh yillikning oxiri – 
1932-yil dekabrga kelib esa, Oʻzbekistonda 111 nafar sanitar shifokorlar, 111 nafar chechak 
emlovchilari, 2 ta institut (Sanitar-Bakteriologiya va Tropik), 18 ta tropic stansiya, 70 ta tropik 
punktlar, 13 ta bakteriologiya laboratoriyalari, 2 ta sanitar oziq-ovqat laboratoriyalari, 15 ta paster 
stansiyalari, 45 ta dezinfeksiya apparatlari va 45 ta sanitar maorif uylari faoliyat yuritgan[6]. 

1931-yil 6-oktyabrda Oʻz KP MK qabul qilgan qarorga koʻra, shahar sogʻliqni saqlash 
boʻlimlarida sanitar inspektorlar shtati joriy etildi. Sanitar inspektorlarga shahardagi tozlaikni 
ta’minlash, jamoatchilik asosida sanitariya militsiyalarini tashkil etish vazifalari topshirildi. 
Shuningdek, shaharlardagi sanitar holat yuzasidan javobgarlik shahar sovet raisi oʻrinbosarlariga 
yuklatildi hamda militsiya organlarini jalb etgan holda sanitar minimumni joriy etish, har bir 
zavodlarda sanitar minimum uchun javobgar shaxslar belgilash vazifalari yuklatildi. Bu qaror 
sanitar tashkilotlar faoliyatida asosiy huquqiy manbaga aylandi[7].  

Sogʻliqni saqlash siyosatida asosiy urgʻu sanoat korxonalari va sovxozlarga qaratilgan 
boʻlsa-da, aynan shu hududlarda kasallanish darajasi juda yuqori edi. Bunga sanitariya talablariga 
rioya etilmasligi, uy-joy va kommunal tizimlar qurilishining sanoat korxonalari va sovxozlar 
qurilishidan ortda ekanligi sabab boʻlgan. Bunday sharoitda Sogʻliqni saqlash xalq komissarligi 
sanitariya minimumi joriy etishga harakat qildi. Sanitariya minimum – tashkilotlarda bajarilishi 
majburiy boʻlgan sanitariya talablarini bildirib, 5 ta yoʻnalishdagi sanitariya tadbirlarini oʻz ichiga 
olgan: 1) kommunal xizmatni yaxshilash 2) tashkilotlarda sanitar holatni yaxshilash va mehnat 
salomatligini ta’minlash 3) Jamoaviy ovqatlanishni yaxshilash 4) epidemic kasalliklarga qarshi 
kurashish 5) sanitar maorif targʻiboti[8].   

Birinchi besh yillik davomida yuqumli kasalliklarga qarshi kurashda ma’lum yutuqlarga 
erishilgan boʻlsa-da, tizimdagi koʻplab kamchiliklar tufayli yuqumli kasalliklarga chalinish holatlari 
koʻpaydi. Bu kamchiliklarga sanitar tashkilotlarning kamligi, sanitar shifokorlar malakasining 
pastligi, yuqumli kasalliklardan davolanish oʻrinlarining kamligi (10577 kishiga 1 oʻrin), 
dezinfeksiya ishlarining yetarli yoʻlga qoʻyilmagani, sanitar-profilaktika ishlariga byudjetdan juda 
kam mablagʻ ajratilishi, mahalliy tillarni biladigan shifokorlarning deyarli yoʻqligi va boshqalarni 
misol qilib keltirish mumkin[9]. 

Birinchi besh yillikda erishilgan muvaffaqiyatlar yanada ulkan rejalar qoʻyilgan ikkinchi 
besh yillikning qabul qilinishiga sabab boʻldi. 1929-1932-yillarda tizimda qabul qilingan qarorlar 
tibbiy xizmat birinchi navbatda ishchilarga koʻrsatilishini ta’minladi. Ikkinchi besh yillik rejasida 
Sogʻliqni saqlash komissarligi oldiga bosh vazifa sifatida mehnat samaradorligi va sanoat-moliya 
rejasining maksimal darajada bajarilishiga yordamlashish vazifasi qoʻyildi.  

1933-yilning oxirida esa juda keng vakolatlarga ega boʻlgan Davlat sanitariya inspeksiyasi 
tashkil etildi. Qonunga koʻra, sanitariya inspektorlari qoidabuzarlarni ma’muriy va jinoiy 
javobgarlikka tortishlari, hatto korxonadan foydalanish salomatlikka zarar yetkazadigan boʻlsa, sud 
qarori chiqquniga qadar uni yopib qoʻyish huquqiga ega edilar. Ammo Davlat sanitariya 
inspeksiyasi tashkil etilganiga va bir qator qat’iy qonunlar qabul qilinganiga qaramay, koʻpchilik 
korxonalar va aholi punktlarining sanitariya holati achinarli darajada qolayotgan edi. Biroq, sanoat-
moliya rejasining ustuvorligi sharoitida amaldorlar shifokorlarni sanitariya qoidabuzarliklariga koʻz 
yumishga koʻndirardi. Zavod direktorlarining qudrati Davlat sanitariya inspeksiyasining nufuzidan 
balandroq edi. Inspektorlar shuni yaxshi bilishgan: qaysi holatda ular sanitariya me’yorlarini 
himoya qilib chiqishmasin, qoidabuzarlar tomonida soha xalq komissarliklari turib olar va 
korxonaning toʻxtab qolishiga yoʻl qoʻymas edi. Oʻz navbatida, prokuratura va sudlar turli 
bahonalar bilan sanitariya qonunlarini buzuvchilarga nisbatan ish qoʻzgʻatishni va ularni ta’qib 
qilishni rad etardi[10]. Sanoatlashtirish sur’atlarining yuqoriligi tufayli sanitariya qoidalari rad 
etildi.  

Xulosalar: 
XX asrning 30-yillarida Sovet ittifoqida sanoatlashtirish avj oldi, dehqon xoʻjaliklari 

kolxozlarga birlashtirildi. Bu ishchi kuchlarini katta migratsiyasini keltirib chiqardi. Bunday 
sharoitda yuqumli kasalliklar avj olishi tabiiy hol edi. Ishchi va dehqonlar orasida yuqumli 
kasalliklarning koʻpayishi ish kunlarining qisqarishiga olib kelgan va bu holat iqtisodiy jihatdan 
zararli edi. Sovet hokimiyati bu holatga qarshi sanitariya qonunchiligini kuchaytirish, sanitariya 
tashkilotlarini koʻpaytirish orqali kurashishga harakat qildi. Ammo sohaga yetarli mablagʻ 
ajratilmasligi, kadrlar taqchilligi va boshqa sabablar tufayli yuqumli kasalliklar keng tarqalishda 
davom etdi.  

